
Það er bæði hvetjandi og gleðilegt að sjá þau fjölmörgu metnaðarfullu verkefni 
sem hljóta styrk úr Uppbyggingarsjóði Sóknaráætlunar Norðurlands eystra árið 2026. 
Verkefnin endurspegla fjölbreytni, sköpunarkraft og hæfni landshlutans. Í hverju 
þeirra birtist frumkvöðlahugsun, seigla og vilji til að efla samfélagið til framtíðar.

Það er vandað og faglegt ferli sem liggur að baki úthlutun styrkja úr Uppbyggingar- 
sjóði Norðurlands eystra. Fjölmörg metnaðarfull verkefni bárust til mats í ár og var 
valið vandasamt, og ábyrgð úthlutunarnefndar því mikil. Niðurstaðan endurspeglar 
þó með skýrum hætti styrk og fjölbreytni þeirra verkefna sem hljóta stuðning sjóðsins 
og verður ánægjulegt að fylgjast með framvindu þeirra á komandi árum.

Á þessu ári er í tólfta sinn sem styrkjum er úthlutað úr Uppbyggingarsjóði Norðurlands 
eystra. Það er ánægjulegt að fylgjast með því öfluga fólki sem nýtur stuðnings 
sjóðsins og kemur hugmyndum sínum í framkvæmd. Uppbyggingarsjóður gegnir 
þar mikilvægu hlutverki með því að styðja við verkefni sem hafa jákvæð áhrif á 
landshlutann og samfélagið í heild.

Ég óska styrkþegum innilega til hamingju með styrkinn og þakka öllum þeim sem hafa 
lagt sitt að mörkum í þessu ferli; umsækjendum, Úthlutunarnefnd Uppbyggingarsjóðs 
Sóknaráætlunar Norðurlands eystra, og síðast en ekki síst starfsfólki SSNE sem heldur 
utan um verkefni sjóðsins. Þetta er ekki einfalt starf, en virkilega mikilvægt að vel sé að 
verki staðið og hafa þau öll staðið sig sérstaklega vel. 

Við vonumst til þess að þau verkefni sem fá úthlutað fjármagni úr Uppbyggingarsjóði 
vaxi og styrki þar með landshlutann til framtíðar. 

Lára Halldóra Eiríksdóttir
Formaður stjórnar SSNE

UPPBYGGING
TIL FRAMTÍÐAR
Ávarp formanns

ÚTHLUTUNARNEFND
Hlutverk úthlutunarnefndar er að velja þau verkefni sem styrkt verða, á grundvelli 
faglegs mats og í takt við markmið Sóknaráætlunar Norðurlands eystra.

Stjórn SSNE skipar sex fulltrúa í úthlutunarnefnd.

Úthlutunarnefnd vegna 2026

Kristín Sóley Björnsdóttir, formaður 
Thomas Helmig
Halldóra J. Friðbergsdóttir
Arnar Þór Stefánsson
Guðni Bragason
Linda Margrét Sigurðardóttir

TÖLFRÆÐI UMSÓKNA
Fjöldi umsókna eftir flokkum

Alls bárust 126 umsóknir í Uppbyggingarsjóð, en sjóðurinn styrkir verkefni 
í þremur flokkum; verkefnastyrki á sviði menningar og samfélags, atvinnuþróunar  
og nýsköpunar, og stofn- og rekstrarstyrki á sviði menningar.

Samtals var sótt um fyrir samtals 260.690.574. kr.

Stofn- og rekstrar-
styrkir á sviði 
menningar
15 umsóknir

Menningar- og 
samfélagsverkefni

75 umsóknir

Atvinnuþróunar- og 
nýsköpunarverkefni
36 umsóknir

Umsóknir um stofn- og rekstrarstyrki á sviði menningar voru 15 
og var sótt um fyrir 40.153.447 kr. 

Umsóknir um verkefnastyrki á sviði menningar voru 75 
og var sótt um fyrir 119.694.981 kr. 

Umsóknir um verkefnastyrki á sviði atvinnuþróunar og nýsköpunar voru 36 
og var sótt um fyrir 100.842.164 kr. 

59%

29%

12%

Úthlutað var 66 styrkjum úr Uppbyggingarsjóði vegna verkefna ársins 2026,
upp á 73.971.618 kr.

Stofn- og rekstrar-
styrkir á sviði 
menningar
 14.500.000 mkr.

Menningar- og 
samfélagsverkefni

 32.802.868 mkr.

Atvinnuþróunar- og 
nýsköpunarverkefni
 26.668.750 mkr.

13 stofn- og rekstrarstyrkir á sviði menningar fyrir alls 14.500.000 kr. 

35 menningar- og samfélagsverkefni fyrir alls 32.802.868 kr.

18 atvinnuþróunar- og nýsköpunarverkefni fyrir alls 26.668.750 kr.

44%

36%

20%

TÖLFRÆÐI STYRKJA
Upphæð styrkja eftir flokkum



UMSÆKJANDI: ÍSLANDSÞARI EHF.
VERKEFNI: ORKUSPARANDI FERLAÞRÓUN Á ÞARAVINNSLU
UPPHÆÐ STYRKS: 1.250.000
Verkefnið felst í þróun á pressunar- og þurrkferli á stórþara með það að markmiði 
að hámarka nýtingu hráefnis, draga úr orkukostnaði og tryggja hágæða lokaafurð. 
Framkvæmdar verða tilraunir á pressun og ferlið bestað þannig að sem mestur vökvi 
náist út, án þess að kornastærð og eiginleikar hráefnisins skerðist. Í framhaldinu verða 
gerðar þurrktilraunir til að meta þurrkhraða út frá pressuninni og ákvarða hagkvæma 
stærð og gerð þurrkara.

UMSÆKJANDI: VEGLYNDI SLF.
VERKEFNI: INNRI ÞRÓUNARMARKMIÐIN
UPPHÆÐ STYRKS: 400.000
Veglyndi þróar námsefni sem byggir á Innri þróunarmarkmiðunum (Inner 
Development Goals- IDG) fyrir vinnustaði í LOFTUM verkefninu. Innri 
þróunarmarkmiðin eru hæfniviðmið sem rannsóknir sýna að einstaklingar, hópar 
og samfélög þurfa að tileinka sér til að ná Heimsmarkmiðum Sameinuðu þjóðanna. 
Markmið námskeiðsins er að efla færni stjórnenda og starfsfólks til að takast á við 
flóknar áskoranir samtímans á sama tíma og hugað er að vellíðan í einkalífi og starfi. 

STYRKÞEGAR UPPBYGGINGARSJÓÐS 
NORÐURLANDS EYSTRA 2026
> ATVINNUÞRÓUNAR- OG NÝSKÖPUNARVERKEFNI

UMSÆKJANDI: AKURÓS EHF.
VERKEFNI: STÖKKFISKUR
UPPHÆÐ STYRKS: 1.918.750
Stökkfiskur framleiðir nýja útgáfu af uppáhalds millimáli Íslendinga - harðfisk. Við 
framleiðum stökkar flögur sem svipar helst til kartöfluflaga en inniheldur ekkert 
nema fisk og salt. Stökkfiskur kemur í þremur mismunandi tegundum; þorski, ufsa og 
kolmunna. Stökkfiskur sameinar ævafornar matarhefðir Íslendinga og kröfur nútíma 
þjóðfélags.

UMSÆKJANDI: BÖGGVISBRAUÐ EHF.
VERKEFNI: MARKAÐSSETNING OG VIÐSKIPTAÁÆTLUNARGERÐ
UPPHÆÐ STYRKS: 870.000
Verkefnið felur í sér gerð markaðs- og viðskiptaáætlunar fyrir Böggvisbrauð á Dalvík, 
handverksbakarí sem leggur áherslu á gæði, staðbundið hráefni og hefðir. Með 
verkefninu er stefnt að því að efla nýsköpun og atvinnuþróun í heimabyggð, styrkja 
rekstur fyrirtækisins og auka sýnileika þess bæði innan svæðisins og utan.

UMSÆKJANDI: KRISTÍN BIRNA KRISTJÁNSDÓTTIR
VERKEFNI: SNÆLDUR
UPPHÆÐ STYRKS: 1.000.000
Íslensk hönnunar- og gjafavara fyrir börn sem unnin er úr íslenskri skógarafurð. 
Notaður er íslenskur viður í óróa sem hafa fleiri en eitt notagildi, órói sem vex með 
barninu. Óróarnir eru sjálfbærir, náttúruvænir og með afar lítið kolefnisspor þar sem 
notast er eingöngu við íslenskan við í framleiðsluna, við sem fengin úr héraði. 

UMSÆKJANDI: RÖGNVALDUR SNORRI BJÖRNSSON
VERKEFNI: FULL5CARE
UPPHÆÐ STYRKS: 1.800.000
Full5Care mun hanna og þróa tannbursta sem nær að hreinsa allar fimm hliðar 
tannanna. Hönnun tannburstans stuðlar að bættri tannhirðu og tannheilsu og dregur 
verulega úr líkum á skemmdum á milli tannanna. Samhliða verður þróað og prófað 
umhverfisvænt tannkrem sem verður að stærstum hluta úr íslenskum innihaldsefnum. 
Allar umbúðir sem og tannburstinn verða úr niðurbrjótanlegu PHA plasti. Gerð verður 
viðskiptaáætlun og fyrirtæki stofnað utan um hugmyndina og verkefnin. 

UMSÆKJANDI: LIFETRACK EHF.
VERKEFNI: ÞRIÐJA ÚTGÁFA LIFETRACK HEILSUAPPSINS
UPPHÆÐ STYRKS: 1.500.000
Í verkefninu verður þróuð þriðja útgáfa LifeTrack heilsuappsins með áherslu 
á leikjavæðingu heilsueflingar og sérsniðin matarprógrömm fyrir afmarkaða 
notendahópa, samin af lækni og næringarfræðingi. Með leikjavæðingu verður 
heilbrigður lífsstíll skemmtilegri og hvetjandi, þar sem notendur geta safnað stigum, 
tekið þátt í áskorunum og fengið umbun fyrir að viðhalda góðum heilsuvenjum. 

UMSÆKJANDI: Í FLJÓTUM EHF.
VERKEFNI: NÆRANDI FERÐAÞJÓNUSTA Í FJALLABYGGÐ - 2. ÁFANGI
UPPHÆÐ STYRKS: 2.000.000
Nærandi ferðaþjónusta er heildræn nálgun á uppbyggingu ferðaþjónustu þar 
sem áhersla er á að efla mannlíf og náttúru í sátt við nærumhverfi. Fyrsta áfanga 
stefnumótunar fyrir nærandi ferðaþjónustu í Fjallabyggð er nú lokið, en í öðrum 
áfanga verður unnið að næstu skrefum.

UMSÆKJANDI: ÁSLAUG INGA BARÐADÓTTIR
VERKEFNI: SKÍM ILM STUDIO
UPPHÆÐ STYRKS: 1.000.000
Skím Ilm Studio er nýtt handverksfyrirtæki á Ólafsfirði sem framleiðir ilmkerti, 
ilmstangir og tengdar vörur með innblæstri úr íslenskri náttúru. Verkefnið sameinar 
handverk, hönnun og sjálfbærni og stuðlar að nýsköpun, atvinnuþróun og auknum 
afþreyingarmöguleikum á Norðurlandi eystra.

UMSÆKJANDI: EIMUR
VERKEFNI: SNIGLARÆKT - NÁMSFERÐ TIL ÍRLANDS
UPPHÆÐ STYRKS: 500.000
Verkefnið Sniglarækt – sjálfbær nýting glatvarma miðar að því að kynna sniglarækt 
sem vistvæna hliðarbúgrein fyrir íslenska bændur og þróa aðferðir sem nýta glatvarma 
og hliðarstrauma á sjálfbæran hátt. Verkefnið felur í sér fræðslu, rannsóknir og 
námsferð til Írlands þar sem þátttakendur kynnast starfandi sniglabúum og tækni 
í sniglarækt. Markmiðið er að byggja upp þekkingu, meta fýsileika ræktunar við 
íslenskar aðstæður og skapa ný tækifæri til verðmætasköpunar í dreifðum byggðum.

UMSÆKJANDI: GYDE RUDOLPH
VERKEFNI: BLÁR GARÐUR HÚSAVÍKUR (BLUE GARDEN OF HÚSAVÍK)
UPPHÆÐ STYRKS: 1.500.000
Verkefnið snýr að því að gera fyrsta bláa samfélagsgarðinn á Íslandi á Húsavík. En um 
er að ræða fljótandi þangræktarsvæði sem þjónar bæði sem lifandi kennslustofa og 
sem samfélagsrými. Verkefnið er innblásið af „Flytevi“ í Gautaborg. Með því að virkja 
höfnina sem sameiginlegt námsrými mun það laða að bæði heimamenn, vísindamenn 
og ferðamenn.

UMSÆKJANDI: AKUREYRARBÆR
VERKEFNI: VELKOMIN TIL AKUREYRAR - MÓTTAKA ERLENDS VINNUAFLS
UPPHÆÐ STYRKS: 1.900.000
Verkefnið miðar að því að fyrirtæki og stofnanir á Akureyri og í Eyjafirði verði þekkt 
fyrir að taka vel á móti erlendu starfsfólki. Vel heppnuð móttaka styrkir þátttöku nýrra 
íbúa í starfi og samfélagi og eykur líkur á að hæft starfsfólk setjist hér að til lengri 
tíma. Með námskeiðum, fundum, vinnustofum og fræðslu verður útbúin hagnýt 
verkfærakista sem styður við móttöku og inngildingu erlends vinnuafls. Um fyrsta skref 
í stærra verkefni er að ræða.

UMSÆKJANDI: NORÐURÞARI EHF.
VERKEFNI: BESTUN Á LÁGHITUNARÞURRKUN Á STÓRÞARA Á ÓLAFSFIRÐI
UPPHÆÐ STYRKS: 4.580.000
Norðurþari ehf á Ólafsfirði byggir nú upp nýjan útflutningsiðnað á Íslandi, öflun og 
þurrkun á stórþara. Fyrirtækið þurrkar afurðina við lágan hita og hámarkar þar með 
nýtingarmöguleika þeirra eftirsóknarverðu lífvirku efna sem finnast í stórþaranum. 
Norðurþari nýtir húsakost og innviði sem eru til staðar á Ólafsfirði og hyggst blása 
nýtt líf í hafnarsvæði Ólafsfjarðar og iðnaðarhúsnæði sem áður hýstu hausa- og 
beinaþurrkun Norlandia.

UMSÆKJANDI: JÚLÍUS ÞÓR BJÖRNSSON WAAGE
VERKEFNI: UNNUR VERKBÓKHALD
UPPHÆÐ STYRKS: 3.000.000
Unnur verkbókhald er stafræn lausn hönnuð fyrir iðnaðarmenn og verktaka sem 
vilja eyða minni tíma í skrifstofuvinnu og meiri tíma á verkstað. Kerfið sameinar 
tímaskráningu, efnissölu og verkefnastýringu í einföldu smáforriti og vefviðmóti. Með 
sjálfvirkum lausnum, eins og GPS tímaskráningu, gagnadrifið mælaborð og pörun 
rafrænna efnisreikninga beint á rétt verkefni, dregur Unnur verulega úr handavinnu og 
einfaldar og flýtir fyrir allri reikningagerð. 

UMSÆKJANDI: ANNA KRISTÍN GUÐMUNDSDÓTTIR
VERKEFNI: SÆBORG - ÚTISÆTI ÚR ENDURUNNU PLASTI
UPPHÆÐ STYRKS: 2.000.000
Sæborg er útisæti úr endurunnu plasti sem verður hannað og framleitt á Dalvík 
í samstarfi Önnu Kristínar landslagsarkitekts við Sæplast Iceland ehf. Með 
hringrásarhugsun fær endurnýtt plast nýtt líf sem óhefðbundinn bekkur sem styrkir 
aðdráttarafl útivistarsvæða og bæjarrýma. Hönnunin leggur áherslu á fjölbreytta 
notkun og góða notendaupplifun í íslensku veðri og umhverfi. Framleiðslan fer fram 
með hverfissteyputækni og sérsmíðuðum stálmótum sem tryggja endingargæði.

UMSÆKJANDI: ÞEKKINGARNET ÞINGEYINGA
VERKEFNI: KRUBBUR HUGMYNDAHRAÐHLAUP
UPPHÆÐ STYRKS: 650.000
Krubbur er tveggja daga hugmyndahraðhlaup á Húsavík sem sameinar fólk 
með ólíkan bakgrunn til að þróa nýjar lausnir og hugmyndir tengdar samfélagi 
og nýsköpun á svæðinu. Viðburðurinn eflir skapandi hugsun, samvinnu og 
frumkvöðlastarf og styrkir tengsl milli íbúa, fyrirtækja og stofnana á Norðurlandi. 
Megináherslan í ár verður á nýsköpun sem miðar að því að bæta lífsgæði barna og 
fjölskyldna á Norðurlandi eystra.

UMSÆKJANDI: SAMTÖK SMÁFRAMLEIÐENDA MATVÆLA
VERKEFNI: BEINT FRÁ BÝLI DAGURINN Á NORÐURLANDI EYSTRA
UPPHÆÐ STYRKS: 300.000
Beint frá býli dagurinn 23. ágúst 2026 er árlegur viðburður á vegum Samtaka 
smáframleiðenda matvæla og Beint frá býli sem haldinn er á lögbýli félagsmanns 
í hverjum landshluta. Aðrir félagsmenn úr landshlutanum mæta og taka þátt 
í matarmarkaði. Tilgangurinn er að kynna íbúum starfsemi heimavinnsluaðila 
á lögbýlum og annarra smáframleiðenda matvæla af svæðinu, byggja upp 
viðskiptatengsl og bjóða um leið upp á skemmtilegan fjölskylduvænan dag í sveitinni 
í kringum skólabyrjun.

UMSÆKJANDI: MBS SKÍFUR EHF. 
VERKEFNI: MANNFÓLKIÐ BREYTIST Í SLÍM 2026
UPPHÆÐ STYRKS: 1.500.000
Mannfólkið breytist í slím er óhagnaðardrifið menningarverkefni í formi viðburðaraðar 
sem nær hámarki með stórviðburði 16.-18. júlí 2026. Mannfólkið hefur breyst í slím 
árlega síðan 2018. Helsta markmið verkefnisins er að auðga menningarlífið norðan 
heiða með því að skapa sterka hefð fyrir metnaðarfullri menningardagskrá innan 
grasrótar og jaðarmenningar á Akureyri, skipulagðri af listafólki sumar hvert með 
sérstaka áherslu á frumsköpun og svæðisbundna menningu.

UMSÆKJANDI: ESPERANZA YULIANA PALACIOS FIGUEROA
VERKEFNI: BOREAL SCREENDANCE FESTIVAL 2026
UPPHÆÐ STYRKS: 1.500.000
Boreal er alþjóðleg hátíð tileinkuð dansmyndum sem haldin er á Akureyri. Fyrsta 
útgáfa hennar fór fram í nóvember 2020 í Mjólkurbúðinni í Listagilinu. Hátíðin skapar 
sviðspall til kynningar á dansmyndum með það að markmiði að skeyta saman inn- og 
erlendu listafólki, byggja brýr og hvetja til samstarfs. Sjöunda útgáfa Boreal verður 
haldin 28. október - 10. nóvember 2026 í Listasafninu á Akureyri, Deiglunni og 
Mjólkurbúðinni.

UMSÆKJANDI: UMSKIPTINGAR EHF.
VERKEFNI: TÖFRABÆKURNAR - BJÖRNINN Í SKÓGINUM
UPPHÆÐ STYRKS: 1.500.000
Töfrabækurnar er brúðuleikhús þar sem unnið er með þjóðsögur. Hugmyndin er að 
með tímanum verði hægt að velja um nokkrar bækur sem innihalda eina sögu hver 
og að hægt verði að velja á milli þriggja tungumála. Áhorfendur velja þá sögu sem 
þau vilja heyra en þegar bókin opnast breytist hún í leikmynd fyrir söguna og þær 
persónur sem koma fram verða brúður sem stjórnað verður af tveim leikurum sem 
jafnframt sjá um lifandi tónlistarflutning.

UMSÆKJANDI: ALEXANDER SMÁRI K EDELSTEIN
VERKEFNI: EDELSTEIN OG VOGLER: KLASSÍSK KRUFNING
UPPHÆÐ STYRKS: 1.000.000
Alexander Edelstein píanóleikari og Erla Dóra Vogler mezzosópran halda tónleika 
með úrvali þýskra og íslenskra söngljóða. Tónleikarnir eru klassískir, en hið 
hefðbundna tónleikaform er brotið upp með því að tónlistarmennirnir eru í opnu 
samtali við áheyrendur um hvað það er við hvert ljóðanna sem heillar, þ.e. X-factor 
þeirra er krufinn. Tónleikarnir verða haldnir í maí víðsvegar um Norðurland eystra: Í 
Bergi á Dalvík, Þorgeirskirkju við Ljósavatn, á Kópaskeri og Bakkafirði.

UMSÆKJANDI: ÞÓRA SOFFÍA GYLFADÓTTIR
VERKEFNI: „ARFUR SEM LIFIR ÁFRAM“ SÍLDARÁRIN Á RAUFARHÖFN
UPPHÆÐ STYRKS: 1.000.000
Arfur sem lifir áfram er titill myndar um síldarárin á Raufarhöfn og verkefni um að 
koma sögu síldaráranna sem mótuðu Raufarhöfn á stafrænt form. Verkefnið felst í að 
safna, varðveita og miðla menningararfi síldaráranna á Raufarhöfn. Þessi saga hefur 
hingað til verið lítt skráð og með því að safna heimildum, viðtölum og ljósmyndum er 
stefnt að því að varðveita þekkingu og gera hana aðgengilega fyrir komandi kynslóðir.

UMSÆKJANDI: AMTSBÓKASAFNIÐ Á AKUREYRI
VERKEFNI: UNGSKÁLD 2026
UPPHÆÐ STYRKS: 1.000.000
Ungskáldaverkefnið veitir ungu fólki á aldrinum 16-25 ára á Norðurlandi eystra 
hvatningu og tækifæri á sviði skapandi skrifa. Það eykur sýnileika, stækkar tengslanet 
þeirra og er ætlað að auka líkur á atvinnutækifærum í ritlist. Verkefnið stendur fyrir 
ritlistakvöldum undir leiðsögn þekktra rithöfunda, textasmiða og handritshöfunda, og 
er þessi leiðsögn þátttakendum algjörlega að kostnaðarlausu. Þá stendur verkefnið 
einnig fyrir upplestrarkvöldi og ritlistakeppni með veglegum peningaverðlaunum.

UMSÆKJANDI: FLÓRA MENNINGARHÚS EHF.
VERKEFNI: PASTEL OG REYNIVIÐURINN
UPPHÆÐ STYRKS: 1.000.000
Í menningarhúsi í Sigurhæðum er yfir árið haldið úti metnaðarfyllri menningardagskrá 
og unnið að endursköpun menningararfsins og tengslum við okkar samtíma. 
Pastelverkefnið fagnar 10 ára afmæli 2026 og fjölbreytni og nýsköpun er þar höfð að 
leiðarljósi.

UMSÆKJANDI: HILMA STEINARSDÓTTIR
VERKEFNI: STOFUTÓNLEIKAR Á BJARMALANDI
UPPHÆÐ STYRKS: 510.500
Verkefnið Stofutónleikar á Bjarmalandi veitir íbúum Langanesbyggðar og í 
nærsveitum tækifæri til að njóta listar frá framúrskarandi tónlistarfólki. Eyðibýlið 
Bjarmaland á Langanesströnd fær nýtt hlutverk sem lítið menningarsetur. Með 
tónlistinni færðist líf í hið yfirgefna býli og fólk sameinaðist um listina og umhverfið. Á 
Bjarmalandi næst fram einstaklega heimilisleg og notaleg stemning. Verkefnið vekur 
athygli og vekur um leið áhuga á svæðinu og sögu þess. 

UMSÆKJANDI: STEINUNN ARNBJÖRG STEFÁNSDÓTTIR
VERKEFNI: TÓLF TÓNA KORTÉRIÐ 2026
UPPHÆÐ STYRKS: 1.300.958
TÓLF TÓNA KORTÉRIÐ er Norðlensk tilraunasena í tónlist búsett á Listasafninu á 
Akureyri. Stuttir tónleikar eru haldnir sex sinnum á ári, ávallt með frumflutningi nýrrar 
tónlistar, hljóðatilraunum og miklu fjöri. Tónskáld og flytjendur á svæðinu, auk lengra 
að kominna gesta stöku sinnum, láta þar fjölmörg ný hljóð og tónverk hljóma ár hvert.
Laugardagsherlegheit og góð stemmning á Listasafninu!

UMSÆKJANDI: AMTSBÓKASAFNIÐ Á AKUREYRI
VERKEFNI: SKÖPUN OG SLÖKUN
UPPHÆÐ STYRKS: 200.000
Sköpun og slökun er mánaðarlegur kvöldviðburður á Amtsbókasafninu þar sem 
markmiðið er fá fullorðið fólk til þess að hittast og spjalla, kynnast nýju fólki og rjúfa 
félagslega einangrun, en um leið efla sköpun og prófa ný áhugamál undir leiðsögn 
listamanna. Smiðjurnar eru öllum opnar, gjaldfrjálsar og ekki er gerð krafa um 
tungumálakunnáttu. Með Sköpun og slökun vill Amtsbókasafnið stuðla að jákvæðri 
samfélagsþróun og hvetja fólk til þess að mynda félagsleg tengsl í skapandi umhverfi.

13

ÚTHLUTUN UPPBYGGINGARSJÓÐS NORÐURLANDS EYSTRA 2026



UMSÆKJANDI: MÚSIK Í MÝVATNSSVEIT, FÉLAG
VERKEFNI: MÚSÍK Í MÝVATNSSVEIT 2026
UPPHÆÐ STYRKS: 1.000.000
Músík í Mývatnssveit er árleg tónlistarhátíð haldin í dymbilviku. Fyrsta hátíðin var 
haldin 1998 og hefur starfið verið óslitið síðan. Músík í Mývatnssveit hefur þá sérstöðu 
að vera eina klassíska tónlistarhátíðin sem haldin er utan höfuðborgarsvæðisins að 
vetrarlagi. 

Hefðin er að halda tvenna tónleika, í bæði kirkjunni og Skjólbrekku, en að þessu sinni, 
vegna umfangs verksins, mun óperan verða flutt tvisvar sinnum, tvö kvöld í röð, í 
Skjólbrekku. 

UMSÆKJANDI: PETREA ÓSKARSDÓTTIR
VERKEFNI: WINDWORKS Í NORÐRI 2026
UPPHÆÐ STYRKS: 800.000
Tónlistarhátíð WindWorks í Norðri 2026 er helguð blásturshljóðfærum. Boðið verður 
upp á 18 tónleika ágúst og september og verða tónleikastaðirnir m.a. Nonnahús, 
Minjasafnið, Lystigarðurinn, Flugsafn Íslands á Akureyri, Byggðasafnið Hvoll á Dalvík, 
Pálshús - Safnahús í Ólafsfirði, Safnahúsið á Húsavík.

UMSÆKJANDI: ANNA MARÍA RICHARDSDÓTTIR
VERKEFNI: TVEIR GJÖRNINGAR ÖNNU RICHARDSDÓTTUR
UPPHÆÐ STYRKS: 500.000
Verkefnið felur í sér tvo gjörninga sem tengjast fæðu. Annar skoðar fæðuöflun, 
sjósókn og atvinnulíf en hinn beinir sjónum að matarneyslu, siðum og félagslegum 
tengslum sem og því að nærast. Saman varpa þeir ljósi á samband mannsins við 
mat sem lífsbjörg, dýpri meiningu þess að nærast og vera nærð, menningu og 
menningararf. Annar gjörningurinn verður fluttur á Leysingum í Alþýðuhúsinu á 
Siglufirði í maí 2026 og hinn á gjörningalistahátíðinni A! í október 2026.

UMSÆKJANDI: FJALLASALIR SES.
VERKEFNI: SÝNINGAR Í PÁLSHÚSI 2026
UPPHÆÐ STYRKS: 600.000
Dagskrá Pálshúss 2026 leggur áherslu á tengsl náttúru og skapandi greina. Hefst hún 
með opnun á skíðasögu Ólafsfirðinga. Skíðaiðkun hefur verið órjúfanlegur hluti af lífi 
Ólafsfirðinga – ekki bara sem keppnisíþrótt heldur einnig sem daglegt lífsmynstur í 
samfélagi sem bjó við vetrarríki og erfiðar samgöngur. Í júlí opnar myndlistarsýning 
Garúnar, þar sem náttúran verður miðlægur þáttur. Í nóvember verður listasmiðja fyrir 
börn þar sem ímyndunaraflið fær að njóta sín. Og jólasveinarnir mæta.

14

ÚTHLUTUN UPPBYGGINGARSJÓÐS NORÐURLANDS EYSTRA 2026



UMSÆKJANDI: HÆLIÐ EHF.
VERKEFNI: SULTUPLÁSTUR 
UPPHÆÐ STYRKS: 1.135.000
Sultuplástur er heiti á heimsóknum 6. bekkinga á HÆLIÐ, setur um sögu berklanna þar 
sem nemendur fá þrenns konar upplifun; lifandi leiðsögn um sýninguna Hvíti dauði, 
hópeflisleiki úti á flöt sunnan við HÆLIÐ og skógargöngu upp í Reykhúsaskóg. Þetta 
er fimmta árið í röð sem við bjóðum skólunum í heimsókn þeim að kostnaðarlausu. 

UMSÆKJANDI: FLYGILVINIR - TÓNLISTARFÉLAG VIÐ ÖXARFJÖRÐ
VERKEFNI: FLYGILVINIR REYNA AÐ NÁ ÁTTUM EFTIR AFMÆLISHALD
UPPHÆÐ STYRKS: 700.000
Starf Flygilvina - tónlistarfélags við Öxarfjörð felst í að standa fyrir þrennum tónleikum 
á afmælisárinu. Verkefni ársins er ætlað að höfða til íbúa og veita þeim ánægjustundir 
við tónleikahald á vegum Flygilvina -tónlistarfélags við Öxarfjörð. Fengið verður 
framúrskarandi tónlistarfólk til að miðla íbúum Öxarfjarðarhéraðs af list sinni. Íbúarnir 
geta þannig öðlast innsýn í agnarsmátt brot af þeim töfraheimi tónlistar sem stendur 
íbúum höfuðborgarsvæðis og stærstu þéttbýliskjarnanna til boða.

UMSÆKJANDI: MENNINGARMIÐSTÖÐ ÞINGEYINGA
VERKEFNI: SÖFNUN Á SÖGUM ELDRI KYNSLÓÐA Í ÞINGEYARSÝSLUM 
UPPHÆÐ STYRKS: 530.750
Söfnun á sögum eldri kynslóða í Þingeyjarsýslum er samfélagsverkefni þar sem 
framhaldsskólanemar safna sögum, minningum og lífsreynslu eldri íbúa. Markmiðið er 
að varðveita munnlegan menningararf svæðisins, efla tengsl milli kynslóða og skapa 
vettvang þar sem ungt fólk lærir af reynslu og visku eldra fólks. Verkefnið byggir á 
virðingu, hlustun og samfélagslegri þátttöku og stuðlar að því að gera sögur fortíðar 
lifandi í nútímanum. 

UMSÆKJANDI: TÓNLISTARFÉLAG AKUREYRAR
VERKEFNI: FRÁ FJÖLLUM TIL FAVELAS
UPPHÆÐ STYRKS: 1.321.470
Frá Fjöllum til Favelas er tónlistarverkefni sem samanstendur af fernum tónleikum 
með brasilískri jazztónlist eftir Antonio Carlos Joabim og fleiri og ný jazzlög  undir 
brasilískum áhrifum eftir Ludvig Kára Forberg og Guito Thomas. Tónleikarnir verða 
haldnir í Hofi, á Ólafsfirði, og Raufarhöfn með kvartett íslenskra og brasilískra 
tónlistarmanna undir hatti Tónlistarfélags Akureyrar.

UMSÆKJANDI: HVALASAFNIÐ Á HÚSAVÍK SES.
VERKEFNI: HVALARÁÐSTEFNAN 2026
UPPHÆÐ STYRKS: 520.000
Hvalaráðstefna Hvalasafnsins á Húsavík er haldin árlega yfir sumarið til að miðla 
nýjustu rannsóknum á hvölum og sjávarspendýrum í Skjálfandaflóa og víðar. Hún er 
vettvangur fyrir vísindamenn, hvalaskoðunarfyrirtæki, leiðsögumenn og áhugafólk um 
hafið. Á dagskrá eru erindi sérfræðinga um atferli, vistfræði, loftslagsbreytingar og 
áhrif manna, með það að markmiði að efla vitund og fræðslu um verndun sjávarlífs.

UMSÆKJANDI: SEMEY EHF.
VERKEFNI: FJÖLMENNING Í FJALLABYGGÐ 
UPPHÆÐ STYRKS: 1.250.000
Fjölmenning í Fjallabyggð er samfélagsverkefni þar sem markmiðið er að efla 
samkennd, skilning og sýnileika íbúa af erlendum uppruna í Fjallabyggð. Í gegnum 
ljósmyndasýningu, sögusafn, rafbók og fjölmenningarhátíð í Brimsölum og 
Tjarnarborg haustið 2026 fá nýbúar rödd og tækifæri til að deila sinni sögu, menningu 
og reynslu. Verkefnið byggir á samveru, listum og frásögnum sem tengja saman ólíka 
menningarheima, skapa jákvæða sýn á fjölbreytileika og styrkja samfélagið í heild.

UMSÆKJANDI: JENNÝ LÁRA ARNÓRSDÓTTIR
VERKEFNI: HIMINBJARGARSAGA
UPPHÆÐ STYRKS: 1.370.000
Himinbjargarsaga er handrit að sviðslistaverki þar sem teflt er saman formum 
óperunnar og brúðuleikhússins. Verkið er fyrir börn og byggir á þjóðsögu með sama 
nafni. Himinbjörg er buguð af sorg eftir andlát móður sinnar. Urður, hin nýja drottning, 
sendir hana af stað í leit að annarri prinsessu sem virðist hafa gufað upp. Á ferðalagi 
sínu finnur hún m.a. gulltafl, uxa og tröllkerlingu en einnig seiglu, þor og vilja. En hvað 
með hina prinsessuna? Og mun Himinbjörg finna gleði sína aftur?

UMSÆKJANDI: KAMIL DABROWSKI
VERKEFNI: NORÐURLJÓSASLÓÐ 
UPPHÆÐ STYRKS: 1.000.000
Norðurljósaslóð er hugsað á vinsælu útivistarsvæði ofan Húsavíkur í Skálabrekku. 
Þar verður komið fyrir vistvænni lýsingu innblásinni af norðurljósum sem gerir 
skógarleiðina aðgengilega og örugga yfir vetrarmánuðina. Verkefnið sameinar 
náttúrufegurð, öryggi og nýja upplifun sem eykur útivistarmöguleika íbúa og 
styrkir Húsavík sem aðlaðandi áfangastað allt árið. Lýsingin verður vel sýnileg úr 
bænum og mun þannig verða aðdráttarafl fyrir ferðamenn sem leita ógleymanlegra 
vetrarupplifana.

UMSÆKJANDI: MARÍA HJELM DANÍELSDÓTTIR
VERKEFNI: ÞRÍKLAKKAR - LISTVERKSTÆÐI
UPPHÆÐ STYRKS: 500.000
Þríklakkar - listverkstæði býður upp á faglega viðgerðarþjónustu, hreinsanir og 
innrömmun á listaverkum fyrir almenning, með það að markmiði að stuðla að 
varðveislu og virðingu fyrir menningararfinum. Þjónustan verður aðgengileg fyrir alla 
óháð búsetu þar sem hægt verður að panta þjónustuna í gegnum heimasíðu. 

UMSÆKJANDI: STUDIO REFLEX EHF.
VERKEFNI: GARÐARSHÓLMI - THE FIRST FOOTSTEPS
UPPHÆÐ STYRKS: 1.500.000
Garðarshólmi - The First Footsteps er leikverk þar sem áhorfendur kynnast Garðari 
Svavarssyni, sem sumir vilja meina að sé fyrsti landnámsmaður Íslands, í gegnum 
einleik þar sem leitast er við að greina hina hrjúfu íslensku þjóðarsál og hinn hráa 
og oft á tíðum óbeislaða kraft sem í henni býr. Verkið verður sýnt í hinu glæsilega 
Sjóminjasafni Húsavíkur innan um báta og búnað frá liðnum öldum.

UMSÆKJANDI: ÞÓRHILDUR ÖRVARSDÓTTIR
VERKEFNI: SÖGUMENN OG -KONUR Í HLÖÐUNNI
UPPHÆÐ STYRKS: 800.000
Röð viðburða sem byggja á því að leiða saman góða sagnamenn og -konur og rækta 
þá gömlu hefð að segja og hlusta á sögur í Hlöðunni, Litla-Garði.

UMSÆKJANDI: SM13 EHF.
VERKEFNI: GRALLARARNIR 20 ÁRA – BARNAMENNING FYRIR ALLA
UPPHÆÐ STYRKS: 600.000
Grallarar.is er íslenskt barnamenningarverkefni sem hefur verið í þróun frá 2006. Á 20 
ára afmælisárinu 2026 verður ráðist í heildaruppbyggingu með áherslu á aðgengi, 
nýsköpun og samfélagsleg áhrif. Unnið verður að nýjum vef, táknmálsútgáfum, 
vinnubókum, fríu efni fyrir börn og dreifingu bóka til leik- og grunnskóla og bókasafna.

UMSÆKJANDI: LANGANESBYGGÐ
VERKEFNI: PATH OF THE PAST – STORIES OF LANGANES 
UPPHÆÐ STYRKS: 1.500.000
Leiðir fortíðar – Sögur Langaness er menningararfsverkefni sem endurvekur 
sögu eyðibýla á Langanesi. Með sögum frá heimamönnum verða útbúin skilti og 
hljóðupptökur sem verða aðgengilegar ferðamönnum. Gönguleiðin tengir saman 
sögu, landslag og menningu og býður gestum upp á sjálfbæra leið til að skoða og 
upplifa lifandi arfleifð Norðausturlands.

UMSÆKJANDI: AKUREYRARBÆR
VERKEFNI: HINSEGIN HÁTÍÐ Á NORÐURLANDI EYSTRA 2026
UPPHÆÐ STYRKS: 1.000.000
Sveitarfélög á Norðurlandi eystra, Hinsegin dagar í Hrísey og samtökin Hinsegin 
Norðurland standa fyrir hinsegin daga hátíð dagana 18.-21. júní 2026. Markmið 
hátíðarinnar er að auka sýnileika LGBTQ+ samfélagsins og byggja upp samfélag sem 
er opið og öruggt fyrir öll. Hátíðin byggir á því góða starfi sem unnið hefur verið í 
Hrísey en fyrsta Hinsegin hátíðin í Hrísey var haldin árið 2023. Jafnframt byggir hátíðin 
á þeim góða árangri sem náðist með Hinsegin hátíðinni 2025. 

UMSÆKJANDI: LÓKAL, LEIKLISTARHÁTÍÐ EHF
VERKEFNI: ÓLD SKÚL - LISTASKÓLI Í KELDUHVERFI
UPPHÆÐ STYRKS: 1.000.000
ÓLD SKÚL – listaskóli í Kelduhverfi“ snýr að því að þróa listamannadvöl (residency) 
og námskeiðahald tengdu listum, sögu og náttúru, í samvinnu og samstarfi við 
hagsmunaaðila í Öxarfirði. Verkefnið mun laða að fólk innanlands og erlendis frá́ 
og nýtast íbúum Öxarfjarðar, ekki síst börnum og unglingum. Gert er ráð fyrir að 
hugmyndin verði víkkuð út í samstarfi við erlend tengslanet, lista- og menntastofnanir. 

UMSÆKJANDI: INGIBJÖRG GUÐLAUG JÓNSDÓTTIR
VERKEFNI: MANNKENND BÓKAÚTGÁFA:FRÆÐSLU- OG KYNNINGARVERKEFNI
UPPHÆÐ STYRKS: 668.190
Mannkennd er fyrsta og eina bókaútgáfan sem sérhæfir sig í útgáfu hágæða 
barnabóka um fötlunarfjölbreytileika. Verkefnið felst í fræðslu-, markaðs- og 
kynningarefni fyrir fyrstu útgáfu barnabókar Mannkenndar, sem fjallar um 
reynsluheima fatlaðra barna. Fræðsluefnið verður notað til að fræða kennara og 
foreldra innan sveitarfélaga á SSNE svæði sem kaupa bækur af Mannkennd. Áherslan 
er á að ná til breiðs hóps; barna, foreldra, skóla, bókasafna og fræðslustofnana.

UMSÆKJANDI: MINJASAFNIÐ Á AKUREYRI
VERKEFNI: LANGSPILSLEIKUR Á BARNAMENNINGARHÁTÍÐ
UPPHÆÐ STYRKS: 596.000
Í langspilssmiðjum kynnast börn undirstöðuatriðum í langspilsleik og fá að spila 
vel valin þjóðlög. Þau fræðast um hljóðfærið í sögulegu og menningarlegu 
samhengi. Verkefnið byggir á jafnræði og aðgengi – öll börn geta tekið þátt 
óháð tónlistarmenntun eða bakgrunni – og stuðlar þannig að skapandi þátttöku, 
menningarvitund og sjálfsmynd barna.

Leiðbeinandinn Eyjólfur Eyjólfsson, óperusöngvari og langspilssmiður, hefur kennt 
langspilsleik í skólum víða um land við frábærar undirtektir.

UMSÆKJANDI: DANIELE BASINI
VERKEFNI: DANIELE BASINI - VERK FYRIR GÍTAR
UPPHÆÐ STYRKS: 500.000
Einstök tónleikaröð með nýrri tónlist fyrir klassískan gítar. Verkefnið er tónleikaröð þar 
sem Daniele Basini flytur eigin tónverk fyrir einleik gítar. Tónlistin kemur úr þremur 
mismunandi verkefnum:
1. Staðir – fjögur verk sem lýsa árstíðum í fjórum íslenskum landslögum. 

2. Fimm verk fyrir gítar – verk sem tengja íslenska náttúru við ítalska menningu, þar á 
meðal Logn og Onde („Öldur“).

3. Notturni – verk í vinnslu sem eru innblásin af nóttinni.”

UMSÆKJANDI: ÞEKKINGARNET ÞINGEYINGA
VERKEFNI: HÖNNUNARÞING 2026
UPPHÆÐ STYRKS: 1.000.000
HönnunarÞing er hátíð nýsköpunar og hönnunar sem haldin er á Húsavík og í 
nærsveitum. Árið 2026 verður sérstök áhersla á snertifleti hönnunar, nýsköpunar og 
orku. Á viðburðinum verða sérfræðingar á sviði orkumála, nýsköpunar og hönnunar 
með fjölbreytta viðburði, sýningar, fræðslu o.fl. Sérstakur fókus verður á auðlindir 
svæðisins og möguleika þeirra til nýsköpunar og sjálfbærrar nýtingar. Dagskráin 
verður öllum opin.

UMSÆKJANDI: HRAUN Í ÖXNADAL EHF.
VERKEFNI: HRAUN: Í FÓTSPOR JÓNASAR
UPPHÆÐ STYRKS: 1.000.000
Verkefnið gengur út á að skapa lifandi fræðslustíga um þjóðskáldið Jónas 
Hallgrímsson, á heimaslóðum hans að Hrauni í Öxnadal. Þannig fær almenningur 
tækifæri á að kynnast persónunni Jónasi og framlagi hans til tungumálsins, 
náttúruvísindanna og skáldskaparins. Markmiðið er fræðsla og uppgötvanir í gegnum 
innihaldsríkar upplifanir, afþreyingu og tengingu við náttúruna. Svæðið mun vekja 
athygli ferðafólks á bæði fólkvanginum og Hraunsbænum, og hvetja þau til að 
heimsækja staðinn.

UMSÆKJANDI: VILHJÁLMUR BERGMANN BRAGASON
VERKEFNI: LAXNESS EINS OG HANN LEGGUR SIG
UPPHÆÐ STYRKS: 1.100.000
Í tilefni af því að 70 ár eru liðin frá því að Halldór Laxness fékk Nóbelsverðlaun, 
fyrstur Íslendinga, er orðið tímabært að öll hans verk séu leikin á einni kvöldstund 
af þremur leikurum sem þekkja hæfilega mikið til hans verka og hittu hann aldrei. 
Á víðsjárverðum tímum þar sem íslensk túnga og menningararfur á undir högg að 
sækja er brýnt að ný kynslóð listamanna leggi til atlögu við skáldið með húmor og 
sprúðlandi leikgleði að vopni.

UMSÆKJANDI: KÖNNUNARSÖGUSAFNIÐ EHF.
VERKEFNI: LANDKÖNNUNARHÁTÍÐ Á HÚSAVÍK - Í 12. SINN
UPPHÆÐ STYRKS: 300.000
Landkönnunarhátíðin verður haldin á Húsavík í október 2026. Hátíðin sameinar vísindi, 
kvikmyndir og tónlist undir þema könnunar og sköpunar. Að þessu sinni verður 
frumsýnd íslensk heimildamynd um leiðangur Neil Armstrong og Sir Edmund Hillary á 
Norðurpólinn árið 1985, og fjölmiðlafólk víða að verður á meðal gesta.

UMSÆKJANDI: FLÓRA MENNINGARHÚS EHF.
VERKEFNI: MENNINGARHÚS Í SIGURHÆÐUM
UPPHÆÐ STYRKS: 1.000.000
Með rekstri Menningarhúss í Sigurhæðum eru skapaðir lifandi snertifletir og frjó 
upplifun fyrir almenning á lífi og verkum frumkvöðla áratugina í kringum 1900 þegar 
sú menningarsena og það samfélag samtryggingar og frjálsræðis sem við þekkjum 
í dag er í frummótun. Frumábúendur Sigurhæða þau Guðrún Runólfsdóttir og 
Matthías Jochumson voru leiðandi í því að ryðja brautina til betra lífs í eigin lífsmáta 
og í sköpun samfélagsstofnana. Skapaður er spegill við samtíma okkar og hvatt til 
samræðu.

UMSÆKJANDI: GJÓLA EHF.
VERKEFNI: LÝSISTÖNKUM BREYTT Í LISTATANKA 2026
UPPHÆÐ STYRKS: 1.000.000
„Lýsistönkum breytt í listatanka“, annað sumarið: Verkefnið er að undirbúa og fullmóta 
dagskrá sumarsins 2026 í Tönkunum á Raufarhöfn í samræmi við listastefnu og síðan 
að sjá um framkvæmd hennar, til dæmis með standsetningu viðburða; auglýsingum; 
móttöku listamanna og gesta og daglegri yfirsetu. Þá hefur komið í ljós að reisa þarf 
auglýsingaskilti við Aðalbraut, sem vísar á og kynnir dagskrá Tankana.

UMSÆKJANDI: HÆLIÐ EHF.
VERKEFNI: REKSTRARSTYRKUR FYRIR HÆLIÐ - MARKAÐSSETNINGARÁTAK
UPPHÆÐ STYRKS: 1.000.000
HÆLIÐ setur um sögu berklanna er áfangastaður í sífelldri þróun. Áhrifarík sýning um 
berklana er á sínum stað og alltaf berast nýir gripir til að sýna og segja frá. Síðastliðin 
4 ár hefur 6. bekkingum á Akureyri og nærsveitum verið boðið í skólaheimsóknir; 
Sultuplásturinn. Þá hefur hin árlega Litla tónleikröð Hælisins slegið í gegn og Hælið 
tekur þátt í Opnum dyrum í Eyjafjarðarsveit og Eyfirska safnadeginum. Markmiðið er 
að markaðssetja HÆLIÐ betur, fá fleiri gesti og lengja opnunartíma.

UMSÆKJANDI: VERKSMIÐJAN Á HJALTEYRI
VERKEFNI: MENNINGARVERKEFNI Í VERKSMIÐJUNNI ÁRIÐ 2026 
UPPHÆÐ STYRKS: 1.000.000
Sýningar- og rannsóknarverkefnið Sýni er um umhverfið og framtíðina á tímum 
hnattrænnar krísu. Hljóðfæravinnustofa er opið tilraunaverkefni en vinnustofur 
listnema til þess gerðar að uppgötva rými og að vinna með það á skapandi hátt. 
Verksmiðjan hefur þá sérstöðu að vera hvort tveggja í senn verkefnarými þar sem að 
listin verður til og um leið áhugaverður sýningarstaður. Hún gerir listafólki kleift að 
bæði framleiða og sýna verk í óvanalegu rými um leið og hún færir aftur líf í einstaka 
byggingu.

UMSÆKJANDI: ALÞÝÐUHÚSIÐ Á SIGLUFIRÐI, FÉLAGASAMTÖK
VERKEFNI: MENNINGARSTARF Í ALÞÝÐUHÚSINU Á SIGLUFIRÐI
UPPHÆÐ STYRKS: 1.500.000
Alþýðuhúsið á Siglufirði stendur fyrir margþættu menningarstarfi á ársgrundvelli 
síðan árið 2012. Þar er starfrækt galleríið Kompan, sem fyrst var staðsett í listagilinu á 
Akureyri og er að hefja sitt 27. starfsár. Í alrými hússins er efnt til viðburða/fyrirlestra 
sem nefnast Sunnudagskaffi með skapandi fólki og í Alþýðuhúsinu eru listahátíðarnar 
Frjó, Leysingar og Skafl og listasmiðjur, tónleikar, fjöllistasýningar, ljóðadagskrá, dans 
og hvað eina sem við kemur skapandi hugsun. 

UMSÆKJANDI: MYNDLISTARFÉLAGIÐ
VERKEFNI: MJÓLKURBÚÐIN SALUR MYNDLISTARFÉLAGSINS, SAMSTARF
UPPHÆÐ STYRKS: 1.300.000
Myndlistarfélagið sér um rekstur Mjólkurbúðarinnar Sal Myndlistarfélagsins. Á 
þessu ári mun Myndlistarfélagið standa fyrir öflugu sýningahaldi í Mjólkurbúðinni í 
Listagilinu á Akureyri eða samtals 25 viðburðum. Hlutverk Myndlistarfélagsins er að 
kynna félagsmenn með félagasýningum í Hofi og Mjólkurbúðinni. Myndlistarfélagið 
hefur hafið samstarf við Myndlistarfélagið í Færeyjum og mun Myndlistarfélagið taka á 
móti færeyskum listamönnum sem munu sýna í Mjólkurbúðinni á Akureyrarvöku.

UMSÆKJANDI: ÚTGERÐARMINJASAFNIÐ Á GRENIVÍK SES
VERKEFNI: ÚTGERÐARMINJASAFNIÐ Á GENIVÍK- REKSTUR
UPPHÆÐ STYRKS: 500.000
Útgerðarminjasafnið á Grenivík er lítið en fróðlegt safn helgað útgerðarsögu 
staðarins, einkum línuútgerð. Safnið er í rúmlega 100 ára gömlum útgerðarskúr og 
geymir einnig bátinn Hermann TH 34 sem var smíðaður í skúrnum á fyrsta ári. Safnið 
gefur einkar skarpa mynd af sögu staðarins og aðsókn vex með hverju ári en safnið 
er við Gömlu bryggju og áningarstaðinn “Þar sem vegurinn endar” sem er hluti af 
Norðurstrandarleið.

UMSÆKJANDI: FÉLAG UM ÞJÓÐLAGASETUR BJ.ÞORST
VERKEFNI: REKSTUR ÞJÓÐLAGASETURS SR. BJARNA ÞORSTEINSSONAR
UPPHÆÐ STYRKS: 1.000.000
Þjóðlagasetur sr. Bjarna Þorsteinssonar er eina stofnunin á Íslandi sem helgar sig 
íslenskum þjóðlögum. Setrið er opið þrjá mánuði á ári, júní, júlí og ágúst, og tekur auk 
þess á móti gestum allt árið um kring samkvæmt samkomulagi. Í Þjóðlagasetrinu eru 
sýndar upptökur af fólki á öllum aldri við kveðskap, að syngja barnagælur og þulur, 
forn sálmalög og „druslur“, tvísöng og smalasöngva, leika á langspil og íslenska fiðlu, 
sem og að dansa íslenska þjóðdansa.

UMSÆKJANDI: FRÆÐAFÉLAG UM FORYSTUFÉ
VERKEFNI: FRÆÐASETUR UM FORYSTUFÉ - REKSTRARSTYRKUR
UPPHÆÐ STYRKS: 1.500.000
Fræðasetur um forystufé er upplýsingasetur um forystufé á Íslandi. Forystufé er hvergi 
til í heiminum nema á Íslandi. Í Fræðasetri um forystufé er hægt að fá allar mögulegar 
upplýsingar um forystufé í máli og myndum, lítil sölubúð er þar með afurðir forystufjár 
til sölu, lítið kaffihús og gallerý þar sem ein sýning er í gangi á ári auk útilistaverks.

UMSÆKJANDI: FÉLAG UM LJÓÐASETUR ÍSLANDS
VERKEFNI: REKSTUR LJÓÐASETURS ÍSLANDS
UPPHÆÐ STYRKS: 1.700.000
Ljóðasetrið hefur verið starfrækt síðan 2011 og starfsemi þess vaxið. Ljóðasetrið er 
það eina sinnar tegundar á landinu og hefur vakið töluverða athygli sem m.a. lýsir 
sér í reglulegri umfjöllun fjölmiðla undanfarin ár. Setrið er ein af perlunum í perlufesti 
safna, setra og annarra áhugaverðra staða til að heimsækja í Fjallabyggð og hefur 
aukið hróður sveitarfélagsins sem samfélags sem ríkt er af menningu. Undanfarið 
hefur verið lögð aukin áhersla á fræðslu og skemmtun úti á meðal fólksins. 

UMSÆKJANDI: HEIMSENDI - MENNINGARFÉLAG ÓSKARSSTÖÐ
VERKEFNI: ÓSKARSBRAGGI STAÐARPRÝÐI
UPPHÆÐ STYRKS: 700.000
Markmið þessa verkefnis er að bjarga sögulega mikilvægu húsi, síldarverbúðinni 
Óskarsstöð á Raufarhöfn, húsi Óskars Halldórssonar- “Íslands-Bersa”, gera það að 
staðarprýði og fá því nýtt einstakt hlutverk og verðugan tilgang. Gera húsið að 
aðdráttarafli fyrir staðinn sem listamiðstöð með gestavinnustofu á alþjóðavísu, með 
aðstöðu til fjölbreyttra námskeiða, viðburða og sýningahalds. Koma skilaboðum 
vísindanna á framfæri við almenning, kveikja, vekja og rækta samtalið um tengsl 
manns og náttúru.

UMSÆKJANDI: KAKTUS, MENNINGARFÉLAG
VERKEFNI: KAKTUS - LISTA- OG SAMFÉLAGSRÝMI 
UPPHÆÐ STYRKS: 1.000.000
Tilgangur Kaktuss er að bjóða upp á fjölbreytta menningarstarfsemi úr hinum ýmsu 
listgreinum og styðja við grasrót lista og menningar á Akureyri. Kaktus hefur staðið 
að, og hýst, á þriðja hundrað listviðburða af fjölbreyttum toga. Listamenn víðsvegar af 
landinu, sem og erlendis frá, hafa haldið sýningar, tónleika og staðið fyrir margbreyttri 
listsköpun undir merkjum Kaktusar og ungir listamenn stigið þar sín fyrstu spor.

UMSÆKJANDI: SKÖPUNARVERKSTÆÐIÐ
VERKEFNI: SAMLAGIÐ SKÖPUNARVERKSTÆÐI
UPPHÆÐ STYRKS: 1.300.000
Samlagið, sköpunarverkstæði er metnaðarfullt félag listamanna með það að 
markmiði að gera menningar- og listiðkun ungmenna og fullorðinna aðgengilega og 
ákjósanlega á Norðurlandi. Samlagið stendur fyrir frístundanámskeiðum fyrir börn og 
unglinga ásamt sérhæfðari námskeiðum í Þúfu46 á Akureyri.

